
Visoki  predstavnik  poduzeo
aktivnosti  kako  bi  se
spriječilo da ratni zločinci
pobjegnu za vrijeme suđenja
Visoki predstavnik Christian Schwarz-Schilling je jučer donio
izmjene i dopune odredbi Zakona o krivičnom postupku kojim se
produžava  maksimalan  pritvorski  period  nakon  podizanja
optužnice,  sa  jedne  na  tri  godine  za  najteže  slučajeve,
uključujući slučajeve ratnog zločina.

Visoki predstavnik je donio ovu Odluku nakon zahtjeva upućenih
od  relevantnih  bh.  i  međunarodnih  institucija,  uključujući
ministra pravde BiH Slobodana Kovača.

Sadašnje  ograničenje  pritvora  na  jednu  godinu  nakon
potvrđivanja  optužnice  je  problematično  zbog  toga  što  su
predmeti često kompleksni i ne mogu se završiti u roku od
godinu dana. Rezulzat toga je da optuženi mogu biti pušteni iz
pritvora tokom suđenja čime dobijaju priliku da pobjegnu u
zemlje  iz  kojih  nije  moguća  ekstradicija  u  Bosnu  i
Hercegovinu.

Međunarodni krivični tribunal u Hagu, Državni sud i nevladine
organizacije koje su aktivne u sektoru krivičnog pravosuđa
smatraju da je ovaj amandman proceduralne prirode trebao biti
davno donesen.

Visoki predstavnik je uvijek jasno stavljao do znanja da će
iskoristiti  bonske  ovlasti  kako  bi  osigurao  da  Bosna  i
Hercegovina  u  potpunosti  sarađuje  sa  Haškim  tribunalom.
“Saradnja sa Haškim tribunalom je apsolutan prioritet,” rekao
je visoki predstavnik. “Neće se dozvoliti da bilo šta stoji na
putu napretka Bosne i Hercegovine po ovom pitanju.”

Pozdravljajući  aktivnosti  Ministarstva  pravosuđa  na  jačanju
kapaciteta Bosne i Hercegovine za procesuiranje ratnih zločina
i konstatirajući da će Parlament 19. juna nastaviti svoju
zadnju sjednicu, visoki predstavnik je pozvao zastupnike u
Parlamentu  da  usvoje  zakon,  koji  ima  podršku  Međunarodnog
krivičnog  tribunala  u  Hagu,  kojim  će  se  omogućiti  da  se
elektronske  kopije  dokumenata  Haškog  tribunala  koriste  u
postupcima suđenja u Bosni i Hercegovini.

Ovim zakonom će se omogućiti lakša analiza i distribucija
dokumenata  dobijenih  od  Haškog  tribunala.  Potreba  za
donošenjem  tog  zakona  je  jasna:  predmeti  preneseni  sa
Međunarodnog  krivičnog  tribunala  u  Hagu  mogu  zahtijevati
prijenos  više  od  60,000  dokumenata.  Prijenos  dokumenata  u
elektronskom  obliku  je  uobičajen  u  drugim  zemljama  kojima
Međunarodni krivični tribunal u Hagu prenosi predmete.

Visoki predstavnik je također donio izmjene i dopune Zakona o
krivičnom  postupku  BiH  i  Zakona  o  prijenosu  predmeta  sa
Međunarodnog krivičnog tribunala u Hagu kako slijedi:

Produžava se početni period pritvora prilikom transfera
optuženog u Bosnu i Hercegovinu sa 24 na 48 sati, čime
se  rješava  potreba  da  se  odbrani  i  tužilaštvu  da
dovoljno vremena da se pripreme za prvo saslušanje u
pritvoru;
Produžava se maksimalni period pritvora tokom istrage sa
šest mjeseci na godinu dana, čime se rješava potreba za
dodatnim vremenom za pripremu kompleksnih predmeta; i
Predviđa  se  plaćanje  odbrani  tokom  trajanja  suđenja,
čime se rješava pitanje nespremnosti advokata odbrane da
prihvate dugotrajna suđenja i čekaju završetak suđenja
da bi bili isplaćeni.

 


